
一曰三代以前無立後禮二曰祖訓不言立後三曰孔子

射于矍圃斥爲人後者四曰遺詔不言繼嗣五曰禮輕本

生父母六日祖訓稱天子爲叔伯父七曰漢宣帝光武俱

爲父立皇考廟八曰朱熹嘗言定陶事爲壞禮九曰古者

遷國載主十曰祖訓皇后治內凡外事無得干預不宜假

昭聖懿旨十一曰　皇上於大行壽安　太后不得率天

下終三年喪十二曰新頒詔宜改正十三曰臺諫連名章

䟽勢有所迫禮官欺妄罪不可逭䟽入何孟春復爲論條

辨　帝切責之○帝罷朝齋居文華殿金獻民徐文華倡

言諸䟽留中必以　孝宗爲皇伯考矣何孟春曰　憲宗

時慈懿　太后葬禮尙書姚蘷率百官伏哭文華門力爭

憲宗從之此我朝故事也楊愼曰國家養士一百五十年

仗節死義正在今日王元正等遂定期羣臣于金水橋曰

萬世贍仰在此一舉不力爭者共擊之于是何孟春等二

百二十餘人俱跪伏左順門大呼　高皇帝　孝宗皇帝

聲徹于內　上使司禮諭退不從　上命錄爲首者以學

士豐熙給事中張翀等八人詔獄楊愼王元正乃撼奉天

門大哭羣臣皆哭聲震闕　上大怒命逮馬理等一百三

十四人俱下詔獄倂何孟春金獻民等共二百二十人爲

首者戍邊四品以上奪俸五品以下朴謫豐熙等一百八

--

十餘人各杖有差病創卒者十有七人

八月晉府西河王奇溯母嘗病渴王仰祝天甘泉湧出病

愈建醮祈禱有雙鶴飛鳴繞壇後母卒王哀毀骨立宮墀

古柏生奇花二異香襲人人以爲孝感下所司勘實命勑

獎諭○大同軍亂殺廵撫僉都御史張文錦

　〈大同兵素彍悍自江彬擅調後益恣肆先是元年七月以糧餉弗給聚衆讙噪欲爲亂提督侍郎臧鳳廵按御〉

　〈史張欽捕得惡首張的祥等䟽請置之法兵部言宣大糧餉久缺近户部會奏發運銀米始到查處未周以致〉

　〈軍士爭呼原情諭罪終當撫處　上特命法司會議謂頃年主將因循政多姑息不及今重懲之恐煽亂之風〉

　〈日熾宜如鳳欽言詔戮其爲首者五人餘謂極邊哨守是歲築水口等五堡遣卒二千五百家成之皆不樂往〉

　〈文錦嚴令趨之參將賈鑑杖其隊長督之行諸卒郭鑑柳忠等遂倡亂殺鑑裂其屍走出塞上屯於焦山坡文〉

　〈錦慮其勾虜使副總兵時陳游擊葉宗招之還鎮巳文錦管隊官關山等庵得其首惡欲捕之諸卒恐乃復糾〉

　〈集焚大同府入行都司縱獄囚攻圍文錦文錦聞變踰墙走匿宗室博陽王所叛卒擁衆圍王索之急王懼出〉

　〈文錦遂殺之亦裂其屍閉諸城門焚鎮守總兵公署出革任總兵朱振於獄逼令爲主振與約勿犯宗室勿掠〉

　〈倉庫勿縱火殺人衆日諾脇副總兵時陳爲奏乞宥廵按御史王官以事聞　上咎文錦撫馭失宜激衆致變〉

　〈命兵部左侍郎李昆宣勑曲赦之改宣府都御史李鐸廵撫大同陞都指揮桂勇署都督僉事代總兵以宣府〉

　〈副總兵靳英代時陳各趨令速往仍令團營內外官選鋒聽征該部預備糧餉俱以密勑行事鐸尋以母憂乞〉

　〈終制去陞山西按察使蔡天祐爲右僉都御史代之給事中劉祺通政司經歷李繼光兵部主事汪泰皆言今〉

　〈日大同之變由前日處甘肅叛卒之少寬法不可縱恩不可濫宜急命素有威望大臣假之重權討除兇逆以〉

　〈正國法侍郎李昆至大同囚䟽言夾錦志在立功而以剛愎生變彼之一身誠不足惜所可恨者則紀廢壞爲〉

　〈國家耻爲今之計惟在急罷羣情所不順者以慰其心勑新任鎮廵官公忠協濟而交錦骨髮暴露妻子流離〉

